
ANTSOIN’NY TOMPO HANKEO AMIN’NY FANASANY ISIKA 

Ry Kristianina havana, antsoin'Andriamanitra isika ho ao anatin’ny hasambarana miaraka 

Aminy, ho Olo Araiky sy fianakaviam-be ao Aminy. Izany no iriko vokatry ny  Sinaody hanentana 

ny fiainantsika isika Olo Raiky EOV manaraka ny guide pastoral. Koa amin'izao Alahady faha-28 

mandavantaona izao dia antsoiny isika amin'ny fanasana lehibe iombonana 

amin’Andriamanitra manambara fa Fianakaviany mba hahazahoantsika ny tena hasambarana 

ary efa mampitsinjo antsika sahady ny amin'ny fiafarantsika koa Izy. 

Ry Kristianina havana inona tokoa moa no niainantsika 

nandritra ny fankalazana ny Sinaody nandritra taona 

maromaro nibanjinantsika ny “fianakaviana “Eglizy 

kely” mandalina ny finoana, miara-miaro sy 

mikolokolo ny tontolo iaianana, mifanasoa, 

mifampitsimbina, mikatsaka ny soa iombonana, 

mandray an-tanana ka zary EOV entanin’ny batemy misionera, tabernakla velona”. Ny 

fandalinana nataontsika dia nanampy antsika hahatsapa ny vôkasiontsika hatramin’ny 

naharian’Andriamanitra antsika. Tsy inona fa noharian’Andriamanitra amin’ny hasambarana 

isika ka ny loharano sy fototra dia ny fivelomantsika indray ny fifandraisana telo mamaritra ny 

maha olona dia ny fifandraisana amin’ny zava-boary, amintsika samy isika ary 

amin'Andriamanitra. Averimberintsika matetika fa ady sady dia ny fiainana, ADY amin'ireo 

fakam-panahy manapotika sy mitady handrendrika antsika, tsy ahaizantsika mandavorary ny 

fiainantsika, tsy ahazoantsika ny tena fiadanana sy ny hasambarana, izany hoe mandresy ny 

fizarazarana sy ny fisaratsarahana ary ny efitrefitra fa antsoina ho Olo araiky isika Jiaby…. Noho 

izany DIA mankany amin'ny tena fiainana, dia ny fiainana maha zanak'Andriamanitra ka 

anasan'ny Tompo antsika ankehitriny.  

Ry Kristianina havana, aoka ho fantatsika fa ny lohahevitra momba ny fampakaram-bady dia 

lohahevitra lehibe ao amin'ny Baiboly fa indrindra ao amin'ny Testamenta Taloha. 

Ambaran'Andriamanitra ny fifandraisana sy ny fifampitondrana ao amin'ny fifanekem-

pihavanana izay manambara fa iray aina Aminy isika, ka io fanasana io no manambara ny 

fiombonana amin'Andriamanitra, Fratelli Tutti araka ny voalazan’I Papa François, Olo Araiky 

Isika Jiaby. Ny tian'ny Vakiteny voalohany antintranterina amintsika dia Andriamanitra manasa 

antsika sy manambara an'ilay faminaniana sy ny faniriany hatramin'ny voalohany mba ho 

fianakaviam-be ao Aminy isika.  

Manambara Izaia mpaminany amin’ny vakiteny voalohany fa tsy ny vahoakan'Israely ihany no 

nanomanan'Andriamanitra an'izany fa ho an'ny olombelona rehetra ary dia tanteraka ao 

amin'i Jesoa izany. Io no ankalazaintsika amin'ny Eokaristia mba hiombonantsika Aminy tokoa. 

Sady mivelona isika no misantatra an'izany fanasana izany amin'ny fankalazana ny Eokaristia. 

Entanina isika mba hijery lavitra, eny fa na dia misedra olana sy tsy maintsy mandia fotoan-

tsarotra aza ankehitriny. Entanina isika hanana fanantenana bebe kokoa hatrany, io 

fanantenana io dia mifototra amin’ny fampanantenan’Andriamanitra, amin’i Kristy maty sy 

nitsangan-ko velona ankalazaintsika isaky ny Eokaristia. Mazava araka izany fa ny Eokaristia no 

fanasana fara-tampony mampiombona antsika. 

Matetika ambara amintsika fa ny fankalazana dia tsy hoe fahatsiarovana fotsiny. Tsy 

fanasan'ny Tompo fotsiny izany ny Eokaristia, fa noho ny asan'ny Fanahy masina, dia sady 

famantarana izy no santatr’ ilay fanasana lehibe iombonantsika sahady amin’Andriamanitra 

any amin’ny fiainan-ko avy ka ahazahoantsika ny tena fiadanana sy hasambarana ary hafaliana 

feno.  

Izany no maha-Sakramenta azy. Izany koa no mahatonga antsika rehefa mandray komonio 

(izay teny frantsay midika hoe “fiombonana”) dia miombona an'i Kristy mpandresy isika ka 

mandray anjara amin’ilay fanasana.  Rehefa milaza amintsika ny pretra hoe Vatan'i Kristy dia 

aoka samy hamaly isika hoe “Amen”, izay midika hoe “ho tanteraka tokoa anie izany”. Fiekem-

pinoana izany hanambarantsika an'lay tena fiombonana. Mampiditra an’I Jesoa ao anatintsika 

isika fa ny marina I Jesoa mampandroso antsika amin’ny fanasana satria manao “akanjo” 

mifanaraka amin’ny fanasana. Izany no mahatonga antsika mandinika kônsiansy, izany hoe ny 

maha antsika antsika alohan’ny mandray kômonio ary matetika miaiky ny tsy 

fahamendrehantsika ka matoky ny famindrampon’Andriamanitra. 



Henontsika ao amin'ny Evanjely fa nanao fanasana tokoa Andriamanitra araka io fanoharana 

nataon’i Jesoa io kanefa nisy nandà ny fanasana. Isaory an’Andriamanitra ny famindram-pony 

satria isika nankato. Henontsika tsara ny tenin'ny Tompon'ny fanasana : “efa voaomana ny 

fanasana amin’ny fampakaram-bady, fa ny nasaina no tsy mendrika. Koa mandehana ianareo 

any amin’ny fihaonan-dalana ary asao ho aty amin’ny fampakaram-bady avokoa izay 

hitanareo”. Dia niely eran’ny arabe ny ankiziny, nanangona izay rehetra hitany na tsara na 

ratsy, ka hipoka ny mpihinana ny trano fampakarana." 

Ry Kristianina havana, misy ny nasaina kanefa nandà, koa sambatra isika raha afaka manatona 

ny fanasana. Fa indrindra tsy mizaha tavan'olona Andriamanitra fa ny fo amam-panahintsika 

mibebaka no tadiaviny. Izay no dikan'ny fandroahana an’ilay lehilahy anankiray tsy niankanjo 

ny akanjo amin'ny fampakaram-bady. Ny azo asongadina eto dia tsy hoe manavakavaka 

Andriamanitra fa asainy avokoa ny olona rehetra ka anjarantsika ny miomana amin'izany. Izany 

no mahatonga ny pretra  alohan'ny kominio milaza hoe "sambatra isika sy izay voaantso 

amin'ny fanasan'i Kristy". 

Io akanjo io dia ilay akanjon'ny batemy, akanjon'ny finoana, akanjon’ny asa maneho fitiavana, 

asa maneho famindram-po, akanjo maneho ny marina izay tsaroantsika tsara satria 

naverimberina matetika tato ho ato fa izao krizy iainantsika izao dia vokatry ny tsy fananana 

akanjo tsy mifanaraka amin’ny maha-fianakaviamben’Andriamanitra antsika.  

Mety tsy manana an’izany karazan’akanjo izany io lehilahy voalaza amin'ny fanoharana io 

satria tsy niombona amin’ny sitrak’Andriamanitra. Ady sady dia ny fiainana, ady amin'ny 

fakam-panahy “mandoto” ny fiainana. Io ady io no mamolaka antsika ka manova ny finoana 

ho araka ny sitrak’Andriamanitra ka zary akanjom-pinoantsika, ilay manova ny finoantsika ho 

fitokisantsika an'Andriamanitra.  

Ry Krisitiana havana azontsika onogna ny antony hanatanterantsika ny Sinaody hanampy 

antsika “hanadio” ny akanjom-pinoana mba hahatonga antsika ho Olon-dehibe amin’ny 

finoana. 

Matetika manaonao foana isika ka tsy manao ny sitrak'Andriamanitra, ny fivelomana ny 

finoana dia ny fahaizantsika mahay mampitraotro ny finoana sy fiainana andavanandro. Io no 

akanjo ho entintsika amin'ny fampakaram-bady anasan'Andriamanitra antsika, ady sady dia ka 

mila mitandrina isika. 

Izany no ananaran'i Md Paoly ao amin'ny vakiteny faharoa amin'ny taratasiny ho an'ny 

Filipiana rehefa niresaka ny traikefany izy : "Haiko ny mihafy, haiko ny manam-be. Efa nianatra 

ny ho voky sy ny ho noana aho, ary ny hanam-be sy ny tsy hanana na inona na inona, na aiza 

na aiza, ary na amin’inona na amin’inona". Izany hoe manomana ny ankanjon'ny 

fampakaram-bady izy. Hain'i Md Paoly ny mampitraotro ny finoany sy ny fiainany 

andavanandro. Io koa no lazainy amin'ny taratasiny ho an'ny Korintianina : " tsy fantatrareo fa 

izay manao ny raharaha masina dia mivelona amin'ny zavatry ny tempoly", ny fiainany dia ao 



amin'izay fanompoana an'Andriamanitra izay. Izany no amerenantsika matetika hoe ny 

finoana tsy tany malemy anorenam-pangady fa tany lonaka hiasan'ny 

fahasoavan'Andriamanitra. Fantaro fa rehefa miasa ny fahasoavan'Andriamanitra dia manadio 

ka izay fanadiovana izay dia mety hangirifiry, mety ho mafimafy sy mampaharary kanefa izany 

no ady atrehina. Manantena handresy isika mba hiatrika ny fanasana. Tsy  mandeha ho azy 

anefa izany rehetra izany fa mila fiomanana sy ezaka. Ny fahasoavan'Andriamanitra no 

manampy ny ezakantsika sy hampamokatra ny fiainantsika. Amin'izay ny valisoantsika dia 

izany fiombonana amin'ny fampakaram-bady izany ka hahazo hafaliana mandrakizay isika izay 

mitoetra ao amin'Andriamanitra. Sambatra isika miombona amin'izany satria tanteraka ao 

amintsika ilay faminaniana nataon'Izaia mpaminany. 

Ry Jesoa Tompo ô, antsoinao tokoa arak'io fanoharana io izahay. Antsoin'Andriamanitra Ray 

ny olona rehetra ho tonga eo amin'ny fanasana ary efa santarinay izany amin'ny fankalazana 

ny Eokaristia. Ampio izahay hiombona tanteraka Aminao, tsy hanatona fotsiny fa hanana fo 

feno Anao ary hahay hanatanteraka ireo asa maneho famindram-po anie izahay ka hahay 

hanaja ny tontolo iainanay mba handova ity tany trano be iombonana ity sy ho tena taranaka 

mpanorina fa tsy ho taranaka mpandrava fa hampiombona mandrakariva ny olona ao Aminao. 

Amin’izay dia haharesy ireo sakantsakana rehetra izahay ka ho vonona handroso amin'izany 

mba samy ho mendrika handray ny ankanjo amin’ny fampakaram-bady. 

Ampio izahay tsy hihatsaravelatsihy fa tena hiombona tanteraka Aminao ka hahay 

hampitraotro ny finoana sy ny fiainana andavanandro. Ampio izahay hiombona ka  tsy 

hanilikilika na iza na iza. Masina Maria, mivavahà ho anay mba hanana fiainana Eokaristika 

izahay, hanana ny akanjon’ny mpampakatra, ho Tabernakla Velona hizara an’I Jesoa amin’ny 

manodidina anay ka mba samy ho  voaasa ho fianakaviam-ben’Andriamanitra ny rehetra, ho 

Fratelli Tutti, ho Olo Araiky Isika Jiaby. Md Josefa Ray Mpiaron’ny Eglizy eran-tany, tohano am-

bavaka ny ezaka rehetra ataonay mba hanananay ny “akanjo” ahafahanay ho an’isan’ireo  

voaasa amin’ny fanasan’Andriamanitra. Enga anie ho Eokaristia ny fiainanay, ho tabernakla 

velona tahaka an’I Masina Maria  anie izahay. Md Josefa mivavahà mba ho Eglizy kely tokoa ny 

fianakaviana jiaby ka ho anisan’ireo voaasa amin’ny fanasana lehibe...Amen 

